
ДУЛАТ ИСАБЕКОВТЫҢ «ЕСКЕРТКІШ» ӘҢГІМЕСІНІҢ  

КӨРКЕМДІК ЕРЕКШЕЛІКТЕРІ 
 

Түйін 

Бұл мақалада жазушы Дулат Исабековтың «Ескерткіш» әңгімесінің 

көркемдік ерекшеліктері талданған. Мақала авторы аталмыш көркем 

туындының негізгі идеясы мен тақырыбын, ойы мен бейнесін айқындай 

отырып, шығармада кездесетін көркемдік бейнелерді айшықтай түседі. 
Жалпылай алғанда, жазушы Дулат Исабековтың «Ескерткіш» әңгімесі жан-

жақты талданған. 

Түйінді сөздер: градация, теңеу, метафора, метонимия, синекдоха. 
 

1 Кіріспе 

Әдебиет деп аталатын айдынды көштің бел ортасында жүріп, әлі күнге дейін 

оқырманның ортасында кемел де келелі шығармаларымен жасап келе жатқан жазушы Дулат 

Исабеков туындылары руханиятымыздың асыл мұрасы екені сөзсіз. Оның тәрбиелік мәні зор 

тағылымды повестері, ирониялық ерекшеліктері оқырманның айызын қандырар әңгімелері, 
сан алуан ойға жетелейтін көлемді романдары қазақ әдебиетінің басты мұратына айналғалы 

да біршама уақыттың жүзі болды. Біз де осы бір мәселені жүйелей отырып, жазушының 

«Ескерткіш» әңгімесінің көркемдік ерекшеліктерін талдауды жөн көрдік. Аталмыш 

шығарманы талдамас бұрын, жазушының шығармашылық ғұмыры турасында жан-жақты 

толғанып көргенді абзал санадық. 
Дулат Исабековтың шығармашылық өмір жолы ерте басталады. 1963 жылы басылып 

шыққан Қазақстан жазушыларының «Замандастар» атты әңгімелер жинағында оның 

«Жолда» деп аталатын алғашқы әңгімесі жарық көреді осы кезден бастап қаламгердің 

«Лениншіл жас» гезетінде «Шойынқұлақ» атты әңгімесі газет бетінде жарық көріп, кейінірек 

өзінің жеке «Бекет» атты жинағы басылып шығады.  
2 Материалдар мен әдістер 

Өткен ғасырдың 70-80 жылдары «Ащы бал», «Мазасыз күндер», «Қара шаңырақ», 
«Тіршілік» повестері мен әңгімелер жинақтары, одан соң «Қарғын» романы жарық көрді. 
Келесі кезекте аудармаларына назар аударатын болсақ, қаламгердің бірқатар шығармалары 

орыс тіліне аударылып «Полынь», «Отчий дом», «Сметение», «Новоселье в старом доме» 

деген атпен басылған екен. Сондай-ақ, оның театр сахнасында табысты қойылып, көрермен 

жүрегіне жол тапқан «Редактордың қабылдау күндері», «Әпке», «Ертеңгі күту», «Мұрагер-

лер», «Алыстан келген ананас», «Кішкентай ауыл» т.б. пьесалары да өнер сүйер қауымға 

жақсы таныс екенін білеміз. Тіпті кейбір шығармаларына көркем фильмдерде түсірілген 

болатын. Мәселен, «Гаухан тас», «Дермене», «Тіршілік» атты повестері. Ол кісі, сондай-ақ, 
халықаралық ПЕН-клуб сыйлығының лауреаты болып табылды. Еңалғашқыәңгімесі 
«Шойынқұлақтан» бастап ширек ғасыр ғажуықуақытішінде жазушы қаламынан көптеген 

туындылар дүниегекелді. Д.Исабеков шығармашылығының болашақ бағыт-бағдарынайқын 

бағамдатқаналғашқы повестері – «Гауһартас» пен «Пері мен періште» болды. Адамгерші-
ліктің әлеуметтік құндылықтың, одан өрбитін махаббат пен мейірімділікті кіршіксіз сақтай 

білудің парыз екендігін жан-жақты зерделеген «Гауһартас», «Мазасызкүндер», «Пері мен 

періште», «Қарғын» ұлттық әдебиетіміздің гуманистік құрамын байытқан дүниелер. Бұл 

шығармалар адамгер шілік үшін тек қилы замандар емес, күнделікті тіршіліктің, тұрмысты-

ңөзі де қатал сын болатынын ұғындыратын шығармалар қатарынан орын алады. 
3-4 Нәтижелер мен талқылаулар 

Осындай шығармаларының ішінде жазушының «Ескерткіш» әңгімесіне назар 

аударатын болсақ, жазушының шығармашылық ғұмырындағы ең көрнекті туындыларының 

бірі саналады. Жазушының бұл әңгімесі ирониялық сарказм мен юморлық элементтерден 

құралған. Шығарманы оқи отырып, сіз кейіпкерлердің аңғалдығына, олардың табан астында 

шығаратын мінезіне таңдана қарап оқимыз. Міне, осындай юмор арқылы әңгімені жазу 

арқылы Дулат Исабеков іргелі ойларды да тоғыта түседі. Мәселен, осы әңгімесінде ол 

кеңестік кезеңдегі ұрда-жақ, асыра сілтеу, жеке басқа табынушылық секілді адами сол 

заманның проблемалық мәселелерін көрсете отырып, оның бүгінгі күнге дейін жалғасын 

тауып отырғандығын байқап, оның бүгінгі күнде де әлі өзекті мәселе екенін көреміз. 
Қаламгердің «Ескерткіш» әңгімесінде көркемдеуіш құралдар мен бейнелі образдарды 

айқын әрі нақты қолданған. Соның ішінде жазушы метафораға көбірек мән беріп, өте шебер 

қолданған деп есептеймін. Жалпы көркемдеуіш құралдарының ішіндегі қазақ әдебиетінде 

метафораға қатысты жан-жақты анықтама берген. Аристотель: «Метафора табиғатында 

жұмбақтылық бар», – деп анықтама берген. «Метафора» терминін қазақ тіл білімінде алғаш 

қолданған – белгілі ғалым А.Байтұрсынов. Ол өзінің «Әдебиет танытқыш» деген еңбегінде 

метафора ұғымын «ауыстыру» деп атайды. А.Байтұрсыновтан соң метафораға тілдік тұрғы-

дан анықтама беріп, талдау жасаған ғалымдар – Р.Барлыбаев пен Б.Хасанов. Метафора 

көркем шығарманың белді көркемдегіш құралының бірі болатын болса, Дулат Исабековтың 

«Ескерткіш» әңгімесінде бұл шебер қолданыс тапқан. Мысалы: 
Аудандық партия комитетінің секретары Жанайдаров ертеңгілік кабинетіне келіп, 

шешініп, шашын тарап, иығына түскен ақ қайызғақтарын сілкіп, креслосына отыра бергені 
сол еді, оң жақ бұрыштағы телефон оның отырғанын күтіп тұрғандай аяқ асты безілдеп ала 

жөнелді [Таңдамалы, 456-б.].  
Осы сөйлемдегі «телефон безілдеді» тіркесі метафораның үлгісі саналады. Бұл 

тіркесте негізгі образды «безілдеу» етістігі айқындап отыр. Яғни, тұтас сөйлемнің ажарын 

ашуда, телефонның соғылуындағы бейнені көрсетуде осы етістіктің атқарар үлесі басы-

мырақ. Ғылыми энциклопедиялық сөздікте бұл сөздің «безек қағу», «зарлау», «безектеу», 
«шырқырау» секілді мағыналары қоса келтірілген. 

Жұрттың көзі енді ұйқыға ене бергенде шотландық ағылшын көрпесі өртенгендей баж 

етіп орнынан атып тұрды[Таңдамалы, 460-б.]. 
Бұл сөйлемдегі «көрпесі өртенгендей баж етті» деген жолдар анық метафораның 

үлгісі. 
Теміржол көпірінің қасында ескерткіш деген не тәйірі! Қалтаға салып кететін 

қуыршақ емес пе? [Таңдамалы, 460-б.]. 
Бұл сөйлемдегі «қалтаға салып кететін қуыршақ» дегені метафора болып саналады. 
Келесі кезекте теңеуге тоқталамыз.Теңеу – заттың, құбылыстың ерекше белгілерін, 

қасиетін, сапасын көрсетпей-ақ, оны басқа затпен,құбылыспен салыстыра суреттеу. Теңеу -

дай, -дей, -тай, -тей жұрнақтары арқылы, «секілді, сияқты» деген шылаулармен, «ұқсап, 
құсап» деген сөздер арқылы жасалады. Мысалы, Дулат Исабековтың «Ескерткіш» 

әңгімесіндегі кездесетін теңеулерді талдап көрейік. 
Жанайдаров жылан сорып жатқан құрбақадай табан асты шала-жансар күйге көшті 

[Таңдамалы, 456-б.].  
Бұл сөйлемдегі «құрбақадай» теңеуі «-дай» қосымшасы арқылы жасалып тұр. Яғни, 

Жанайдаровтың сол сәттегі күйін көрсету мақсатында жазушы оның кейпін «жылан сорып 

жатқан құрбақадай» деп келтіреді. 
Бұрыштамадан бұрыштама соғылып, бұрыштама соғатын сау жер қалмаған соң тіл-

дей-тілдей сілтемелер жапсырылып, Жанайдаровтың алдына әулиенің басындағы шеңгелдей 

сәусілдеп әрең жетті [Таңдамалы, 457-б.]. 
Бұл сөйлемде екі теңеу кездеседі. Құрмалас сөйлемнің алғашқы жай сөйлеміндегі 

«тілдей» теңеуі «-дей» қосымшасы арқылы жасалып, заттың жұқалығын, жіңішкелігін 

аңғартып тұр. Екінші жай сөйлемдегі «шеңгелдей» теңеуі «-дей» қосымшасы арқылы 

жасалып, орталыққа жіберілген хаттың шеңгел секілді сәусілдеп әрең жеткендігі айтылған. 
Бұл жерде жазушы екі теңеуді де өте сәтті қолданғаны көрініп тұр. 

Кабинетке көздері шөлдің құдығындай шүңірейген, сақалдарының ар жағында не 

нәрсе жатқаны белгісіз, бірі шашын өріп тастаған, екіншісінің шашы иығын жапқан екі жігіт 

кіріп келгенде Жанайдаров селк ете қалды [Таңдамалы, 457-б.]. 
«Құдығындай» теңеуі «-дай» қосымшасы арқылы түзіліп, өте сәтті оралым болып 

шыққан. Жазушы бұл жерде мүсін жасаушылардың бірінің көзін «шөлдің құдығындай» деп 

әжуа етеді.  
Ақыры олар Әштенді ұзатылған қыздай киіндіріп, екеуі екі жағынан сүйемелдеп 

үйден алып шыққанда «уһ» деп демдерін бір-ақ алды [Таңдамалы, 459-б.]. 
Осы тұстағы «қыздай» теңеуі «-дай» қосымшасы арқылы түзілген. Яғни жазушы осы 

сөйлемді әрлендіру үшін Әштенді «ұзатылған қыздай киіндіріп» тіркесін қолданады. 
Оларға қар аралас жаңбырдай өтірік-шыны аралас жауап беріп жатқанда, қас қыл-

ғандай обком хатшысы да қастарына кеп әңгімені ұйып тыңдай қапты[Таңдамалы, 460-б.]. 

Осы сөйлемдегі «жаңбырдай» теңеуі алдыңғы сөздермен тіркесе отырып, керемет 

образ тудырған. «-Дай» қосымшасы арқылы жасалынуы арқылы «қар аралас жаңбырдай» 

тіркесі сол оқиғаның басты көрінісінен хабар береді. 
Жазушы сонымен қатар әігімесінде градацияны да әдемі қолданған.Дамыту (града-

ция) – алдыңғы сөзден соңғы сөздің, алдыңғы ой-пікірден кейінгі лебіздің, әдепкі құбы-

лыстан екінші құбылыстың екпін қуатының күшейіп, өсіп отыруы. Бұл көркемдік тәсіл 

құрылыс, жүйесі ұқсас бірыңғай сөйлемдердің іріктеліп шығуына, ой-пікірдің өткір, әсерлі 
айтылуына әрі мағыналық өрістің кеңеюіне кең еріс ашады. Келесі кезекте Дулат 

Исабековтың «Ескерткіш» әңгімесінде кездесетін градацияларға талдауға көшсек. 
Бірақ Әштен қашан да Әштен ғой, бір күні қызу күйінде паркке барып, бір жігіттің 

қызын биге шақырып, ол шықпай, оның арты жанжалға, жанжал төбелеске айналып, ақыры 

Әштеннің сары белдеулі машинамен «қайтуына» тура келді [Таңдамалы, 458-б.]. 
Жазушының бұл әңгімесінде градиция, яғни дамыту құралы да кездеседі. Осы 

сөйлемдегі Әштеннің іс-әрекеті дамыта отырып баяндалған. Сөйлемдегі «оның арты 

жанжалға, жанжал төбелеске айналып» деген жолдағы бір мәселенің жанжалға, жанжалдан 

төбелеске айналғаны дамыту құралы арқылы түсіндірілген. 
Болгариядан! Қашан! Ертең? Уһ! Жо-жоқ! Түнімен ұйықтаған жоқ едім, шаршап 

отырғандықтан шығар. Жарайды, күтеміз!.. [Таңдамалы, 461-б.]. 
Осы сөйлемдегі «Болгариядан! Қашан! Ертең? Уһ! Жо-жоқ!» деген жолдар бірінен 

кейін бірін дамыта түседі. 
Қаламгер шығармасынан Синекдоха да табылған. Бұл метонимияға жақын, өйткені 

синекдоха да екі ұғымның іргелестігі арқылы жасалады. Мұның метонимиядан айырмасы 

мынада: метонимияда сандық айырмашылық болмайды; ал синекдохада сандық айырмашы-

лық болады. Егер сан жағынан айырма болмаса, синекдоха болмайды. Синекдохада бір 

ұғымды екінші ұғымға ауыстырғанда: бірі – үлкен, екіншісі – кіші; бірі – жалпы, екіншісі – 

жалқы; бірі – бүтін, екіншісі –бөлшек болуы қажет. Енді «Ескерткіш» әңгімесінде кездесетін 

синекдохаға тоқталамыз. 
Біздің жақ та қарап қалмай обком хатшысы жауап сөз сөйлеп, белгісіз жұмысшыға 

қойылып отырған ескерткіш дүние жүзінде бірінші екенін айтты [Таңдамалы, 459-б.].  
Жазушы Дулат Исабеков өзінің осы әңгімесінде синекдоха, яғни мегзеу көркемдеуіш 

құралын да сәтті қолдана білген. Жоғарыда көрсетілген сөйлемдегі «біздің жақ» деген тіркес 

келтірілген. Бұл жерде бұл тіркес белгілі бір топтың бағытын, жиынын айтады. Яғни, бұл 

жерде тек қана бір жиын ғана емес, оның бірнеше екенін жеткізіп тұр. Осы тұста сөйлеп 

тұрғандардың бірнеше адам екенін аңғартып тұр. 
Ең соңғысы Метонимия. Троптың (құбылтудың) бір түрі. Өзара байланысты балама 

ұғымдарды қолдану, құбылыс орнына оның ерекше қасиетін көрсету. Метафорада ауыспалы, 
астарлы мағына екі нәрсенің ұқсастығы негізінде туындаса, метонимияда олардың жалғасты-

ғы, айрықша белгісі арқылы пайда болады. Жазушының «Ескерткіш» әңгімесінде кездесетін 

метонимияға талдаужасасақ: 
‣  Тек бұдан бұрынғы оқиғаны айтып қоймасын деп аупарткомның шофері оған үш 

күнде бір рет «сарыағаштың суын» апарып беріп тұрады деседі [Таңдамалы, 459-б.]. 
Осы шығармадағы ең үздік образдардың бірі ретінде «сарыағаштың суы» деген 

тіркесті айтуымызға болады. Яғни, бұл ішімдік, арақ дегенді білдіреді. Осы бір сөздің 

орнына «сарығаштың суы» деген тіркесті қолдану арқылы жазушы Дулат Исабеков ерекше 

тіркесті тудырған. 
5 Қорытынды 

Дулат Исабеков өзінің шығармашылық ғұмырында халқының рухани қорын барынша 

толықтырған тұлға. Қазақ әдебиетінің айдынды көшінің бел ортасында келе жатқан оның 

есімі бүгінде барша оқырманға таныс. Оның қоғамдық, әлеуметтік мәселелерді қозғайтын 

шығармалары қалың көпшіліктің көңілінен шығып келеді. Соның ішінде, бүгін біз талдаған 

«Ескерткіш» әңгімесі де бірқатар мәселелерді айғақтай түсетіні айқын. Біз де өз шама-

шарқымыз келгенше, бұл әңгімені көркемдік ерекшеліктері тұрғысынан жан-жақты талда-

дық. Қорыта келе, Дулат Исабековтың «Ескерткіш» әңгімесі бірқатар проблемалық мәселе-

лерді көтере отырып, әдебиеттің теориялық қағидаттарына толыққанды жауап беретін 

бірден-бір шығарма деп атауымызға толық негіз бар. 

ХУДОЖЕСТВЕННЫЕ ОСОБЕННОСТИ РАССКАЗА ДУЛАТА ИСАБЕКОВА «ЕСКЕРТКІШ» 

В этой статье анализируются художественные особенности рассказа Дулата Исабекова 

«Памятник». Авторы статьи, раскрывая основную идею и тему произведения, акцентируют внима-

ние на его мысли и образах, выделяя художественные образы, встречающиеся в рассказе. В целом, 
рассказ Дулата Исабекова «Памятник» всесторонне проанализирован. 

ARTISTIC FEATURES OF DULAT ISSABEKOV’S STORY «YESKERTKISH» 
This article analyzes the artistic features of the story “The Monument” by Dulat Issabekov. The 

author of the article highlights the main idea and theme of the story, emphasizing its thoughts and imagery, 
and accentuating the artistic images. Overall, Dulat Issabekov’s story “The Monument” is thoroughly 

analyzed. 
Keywords: gradation, analogy, metaphor, metonymy, synecdoche. 

